
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২৪
পারসীক গল্প।



 এক সময় বাণিজ্য উপলক্ষে বণিক আপন নগর পরিত্যাগ করিয়া কোন একটা প্রসিদ্ধ নগরে গিয়া উপস্থিত হইলেন। সেই স্থানের রাজবর্ত্মের উপর হঠাৎ একদিবস তিনি তাঁহার পলাতক ক্রীতদাসকে দেখিতে পাইলেন। দেখিয়া তাহাকে সম্বোধন করিয়া কহিলেন, “নিমকহারাম! শৈশব হইতে তোকে লালনপালন করিয়া এত বড় করিয়াছি, আর যেমন তুই কার্য্যের উপযুক্ত হইয়া উঠিলি, অমনি আমায় পরিত্যাগ করিয়া পলায়ন করিলি। তোকে ক্রয় করিতে ও তোকে লালন পালন করিতে আমার বিস্তর অর্থ ব্যয়িত হইয়া গিয়াছে। সুতরাং যখন তোকে আজ দেখিতে পাইয়াছি, তখন কোন কথাই আজ আমি শুনিব না; তোকে সঙ্গে করিয়া আমি আপন দেশে লইয়া যাইব। আমার সহিত গমন করিতে যদি তুই অসম্মত হ’স্, তাহা হইলে কাজির নিকট তোকে লইয়া গিয়া, যাহাতে তুই উপযুক্ত দণ্ডে দণ্ডিত হ’স্, তাহার চেষ্টা করিব।”


 বণিকের কথা শুনিয়া তাহার ক্রীতদাস নিতান্ত ক্রুদ্ধ হইল, এবং তাহাকে সম্বোধন করিয়া কহিল, “তুই কোথাকার মিথ্যুক? আমি তোর ক্রীতদাস, না তুই আমার ক্রীতদাস? তুই আমার ক্রীতদাস হইয়া আমাকে পরিত্যাগ পূর্ব্বক পলায়ন করিয়াছিস, —কেবল পলায়ন নহে, তোর পরিধানে যে কাপড় রহিয়াছে, উহা কাহার? তুই আমার ঐ সকল বস্ত্র অপহরণ করিয়া পরিধান করিয়াছিস, আমি কোনরূপেই তোকে ছাড়িব না, এই কাপড়ের সহিত ধৃত করিয়া এখনই তোকে কাজি সাহেবের নিকট লইয়া যাইব।”

